
 

 
 

ᐱᕙᓪᓕᐊᔪᑦ ᓴᖅᑭᖅᑕᐅᔪᖅ 

 

ᓴᖅᑭᑕᐅᑲᐅᑎᒋᔭᕆᐊᓕᒃ  

 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐊᒻᒪ ᓄᓇᕗᑦ ᑐᙵᕕᒃᑯᑦ ᑎᒥᖓᑦ. 

ᓇᓗᓇᐃᖅᓯᕗᑦ ᐃᒻᒥᓃᖃᑦᑕᕐᓂᖅ ᑲᔪᓰᓐᓇᕐᓂᖓᓄᑦ 

ᓄᓇᕗᒻᒥᐅᑦ ᐊᒃᓱᕈᕐᓇᖅᑐᒦᖏᓐᓇᖅᑐᑦ 

 

ᐃᖃᓗᐃᑦ, ᓄᓇᕗᑦ (ᔫᓂ 25, 2025) − ᐅᓪᓗᒥ, ᓄᓇᕗᑦ ᒐᕙᒪᒃᑯᑦ ᐊᒻᒪ ᓄᓇᕗᑦ ᑐᙵᕕᒃᑯᑦ 

ᑎᒥᖓᑦ (ᓄᓇᕗᑦ ᑐᙵᕕᒃᑯᑦ ᑎᒥᖓᑦ) ᓇᓗᓇᐃᖅᓯᓚᐅᖅᐳᑦ ᐃᒻᒥᓃᖃᑦᑕᕐᓂᖅ ᓱᓕ 

ᐊᒃᓱᕈᕐᓇᕐᓂᖓᓂᒃ ᓄᓇᕗᒻᒥ, ᐅᑭᐅᑦ ᖁᓕᑦ ᓯᕗᓪᓕᖅᐹᒥ ᐅᖃᐅᓯᐅᓚᐅᖅᓯᒪᓪᓗᓂ 

ᓇᓗᓇᐃᖅᑕᐅᓪᓗᓂ 2015−ᒥ. ᑖᓐᓇ ᓄᑖᙳᕆᐊᖅᓯᒪᔪᖅ ᐃᓕᓴᕆᔭᐅᓂᖓ ᓇᓗᓇᐃᖅᓯᖕᒪᑦ 

ᑐᐊᕕᕐᓇᖅᑐᒥᒃ ᐊᐅᓚᑕᐅᖏᓐᓇᕆᐊᖃᕐᓂᖓᓂᒃ ᑲᒪᒋᔭᐅᖃᑦᑕᕐᓂᕆᔭᖏᑦ ᐃᒻᒥᓃᖃᑦᑕᕐᓂᖅ 

ᓄᓇᕘᓕᒫᒥ. 

 

ᐅᖃᖃᑎᖃᕐᔪᐊᓚᐅᖅᑎᓪᓗᒋᑦ ᐱᓕᕆᖃᑎᖏᓐᓂᒃ ᓄᓇᓕᖕᓂᓗ, ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ, 

ᓄᓇᕗᑦ ᑐᙵᕕᒃᑯᑦ, ᐸᓖᓯᒃᑯᑦ ᐊᒻᒪ ᐃᓴᒃᓯᒪᒋᑦ ᐃᓅᓯᕐᒥ ᑲᑐᔾᔨᖃᑎᒌᑦ (IIKELC) 

ᓯᕗᒻᒧᐊᒍᑎᖃᕐᓂᐊᖅᑐᑦ ᓴᙱᒃᑎᒋᐊᕐᓗᒍ ᑕᐅᑐᓪᓗᐊᑕᕐᓗᑎᒃ ᐱᑎᑦᑎᑕᐃᓕᒪᓂᕐᒥᒃ 

ᐊᑐᓕᖅᑎᑦᑎᓂᒃᑯᑦ ᐃᓅᓯᕗᑦ ᐊᓐᓂᕐᓇᖅᑐᖅ, ᓄᓇᕗᒻᒥ ᑎᓴᒪᖓᑦ ᐃᓅᓯᕐᒥᒃ 

ᑭᐱᓯᑎᑦᑎᑦᑕᐃᓕᒪᓂᕐᒧᑦ ᐱᓕᕆᐊᖑᕙᓪᓕᐊᔪᒪᔪᖅ ᐱᕙᒌᔭᐅᑦ. 

 

ᐱᒋᐊᖅᑎᑕᐅᓚᐅᖅᓯᒪᔪᖅ 2024−ᒥ, ᐃᓅᓯᕗᑦ ᐊᓐᓂᕐᓇᖅᑐᖅ ᑭᒡᒐᖅᑐᐃᔪᑦ ᑲᑐᔾᔨᖃᑎᒌᒥᒃ ᐊᒻᒪ 

ᐃᓕᖅᑯᓯᕆᔭᐅᔪᒃᑯᑦ ᑐᙵᕕᖃᖅᑐᒥᒃ ᐊᒃᓱᕉᑕᐅᔪᒥᒃ ᓄᓇᕗᑦ ᒐᕙᒪᒃᑯᓐᓄᑦ, ᓄᓇᕗᑦ 

ᑐᙵᕕᒃᑯᓐᓄᑦ, ᐃᓄᐃᑦ ᑲᑐᔾᔨᖃᑎᒌᓄᑦ, ᐸᓖᓯᒃᑯᓐᓄᑦ, ᐃᓵᒃᓯᒪᓇᓱᐊᖅᑎᓄᑦ ᐊᒻᒪ ᓄᓇᓕᖕᒥᐅᑦ 

ᐃᓚᐅᖃᑕᐅᓪᓗᑎᒃ. ᑲᑐᔾᔨᓗᑎᒃ, ᑖᒃᑯᐊ ᑲᑐᔾᔨᖃᑎᒋᔭᐅᔪᑦ ᓄᓇᓕᖕᓂ−ᐱᒋᐊᖅᑕᐅᓯᒪᔪᓂᒃ 

ᐃᑲᔫᑎᐅᓂᐊᖅᑐᓂᒃ ᐊᒻᒪ ᑲᒪᒋᔭᖃᕐᓂᕐᒧᑦ ᐱᓕᕆᔾᔪᑎᒃᓴᓂᒃ ᐃᓗᓕᖃᕐᓗᑎᒡᓗ ᐃᓄᐃᑦ 

ᖃᐅᔨᒪᔭᑐᖃᖏᓐᓂᒃ ᐊᒻᒪ ᐊᑐᖅᑕᐅᓯᒪᓪᓚᑦᑖᕐᓂᑰᔪᓂᒃ ᐃᓄᖕᓄᑦ. 

 



"ᐅᒡᒍᕐᓇᖅᐳᖅ ᑭᒃᑯᓕᒫᑦᑎᐊᑦ ᓄᓇᕗᒻᒥ ᐊᒃᑐᖅᑕᐅᓯᒪᖕᒪᑕ ᐃᒻᒥᓃᕐᓂᕐᒧᑦ. ᓱᓕ 

ᐊᓯᐅᔨᖃᑦᑕᐃᓐᓇᖅᐳᒍᑦ ᓇᒡᓕᒋᔭᑦᑎᓐᓂᒃ ᐃᒻᒥᓃᕐᓂᕐᒧᑦ, ᐋᓐᓂᐊᕐᓂᕆᔭᐅᔪᓪᓗ ᑕᕝᕙᙵᑦ 

ᐊᒃᓱᕈᕐᓇᖅᑐᒥᑦ ᐅᕙᑦᑎᓐᓃᖏᓐᓇᖅᐳᑦ," ᑕᐃᒪᓐᓇ ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ ᔮᓐ 

ᒪᐃᓐ ᐅᖃᓚᐅᖅᑐᖅ. "ᑕᒪᓐᓇ ᐊᒃᓱᕈᕐᓇᖅᑐᖅ ᐱᓕᕆᐊᖑᔭᕆᐊᖃᖅᐳᖅ ᑐᙵᕕᖃᖅᓗᓂ 

ᓄᓇᓕᖕᓂ, ᐃᓕᖅᑯᓯᕆᔭᑦᑎᓐᓂᒃ, ᓇᒡᓕᒍᓱᖕᓂᖃᑦᑎᐊᕐᓂᕐᒥᒡᓗ. ᐸᕐᓇᐅᑎᑎᒍᑦ ᑕᒪᑦᑕ 

ᑲᑐᔾᔨᖃᑎᒌᒃᖢᑕ ᑕᐅᑐᙳᐊᓚᐅᖅᑕᑦᑎᑐᑦ, ᐃᓅᓯᕗᑦ ᐊᓐᓂᕐᓇᖅᑐᖅ, ᐊᔭᐅᖅᑐᕈᑎᒌᓐᓇᖅᐸᕗᑦ 

ᐃᓄᖕᓂᖔᖅᑐᓂᒃ−ᓯᕗᒧᐊᒍᑎᒃᓴᓂᒃ ᓄᓇᓕᖕᒥᐅᑦ ᐃᓚᐅᖃᑕᐅᓂᒃᓴᖏᓐᓄᑦ ᓴᖅᑭᑦᑎᔪᓐᓇᕋᔭᖅᑐᒥᒃ 

ᓴᙱᓂᖃᕐᓂᑦᑎᓐᓂ ᑲᑕᒃᓴᕋᐃᙱᓐᓂᑦᑎᓐᓂᓗ ᓄᓇᕗᒻᒥᐅᑎᒍᑦ”. 

 

"ᑐᓴᖅᓯᒪᔪᒍᑦ ᒪᒃᑯᒃᑐᓂᑦ ᐃᓄᖕᓂᓪᓗ ᖃᓄᑐᐃᓐᓇᖅ ᐅᑭᐅᓕᖕᓂᑦ ᐱᓕᕆᖃᑎᒌᒋᐊᖃᕐᓂᑦᑎᓐᓂᒃ 

ᐱᓕᕆᐊᕆᓗᒋᑦ ᐱᔾᔪᑕᐅᓪᓗᐊᑕᖅᐸᒃᑐᑦ ᐃᖕᒥᓃᕐᓂᕐᒧᑦ ᑮᓇᐅᔭᓕᐅᕋᓱᐊᕐᓂᒃᑯᑦ ᐃᓅᖃᑎᒌᖕᓂᕐᒧᑦ 

ᐱᔾᔪᑕᐅᓕᖅᐸᒃᑐᓂᒃ ᐃᓄᐃᑦ ᖃᓄᐃᙱᑦᑎᐊᕐᓂᖏᓐᓄᑦ," ᐅᖃᖅᑐᖅ ᓄᓇᕗᑦ ᑐᙵᕕᒃᑯᑦ 

ᐊᖓᔪᖅᑳᖓ ᔨᐅᕆᒥ ᑑᕐᖔᓗᒃ. "ᓄᓇᓕᑦᑕ ᓯᓚᑐᓂᖏᑦ ᐊᑐᑦᑎᐊᕆᐊᖃᖅᐸᕗᑦ ᐊᒻᒪ ᐱᓕᕆᓗᑕ 

ᑐᐊᕕᕐᓇᖅᑐᓂᒃ, ᑲᒪᑦᑎᐊᕐᓂᕐᒥᒃ ᐊᒻᒪ ᐊᑕᐅᓯᐅᖃᑎᒌᖕᓂᕐᒥᒃ. ᐃᓄᐃᑦ ᖃᐅᔨᒪᔭᑐᖃᖏᑦ 

ᓯᕗᓕᖅᑎᐅᓂᕐᓗ ᒪᒥᓴᕈᑕᐅᓪᓗᐊᑕᖅᐳᑦ, ᓄᓇᕗᑦ ᑐᙵᕕᒃᑯᓪᓗ ᐊᖏᖅᓯᒪᐃᓐᓇᖅᖢᑎᒃ 

ᐱᓕᕆᖃᑎᖃᕈᒪᓪᓗᑎᒃ ᑲᑐᔾᔨᖃᑎᒌᒐᓴᐅᔪᓂᒃ ᓴᖅᑭᔮᖅᑎᑦᑎᒃᑲᓐᓂᕋᓱᒡᓗᑎᒃ ᐃᓅᓯᕆᒃᑐᓕᕆᓂᕐᒥᒃ 

ᐊᒻᒪ ᐃᓄᐃᑦ ᐃᖢᐊᖅᓴᕈᓯᖏᓐᓂᒃ”. 

 

"ᐃᖕᒥᓃᖅᑐᖃᕌᖓᑦ ᐊᒃᑐᖅᑕᐅᖃᑦᑕᕐᒪᑕ ᖃᑕᙳᑎᒌᑦ, ᐱᖃᓐᓇᕆᔭᐃᑦ, ᓄᓇᓕᓕᒫᕐᓗ, 

ᓇᐃᓴᐅᑎᑐᐃᓐᓇᐅᙱᒻᒪᑕ ᑭᒡᓕᓯᓂᐊᒐᒃᓴᐅᓗᑎᒃ," ᐅᖃᖅᑐᖅ ᐃᓵᒃᓯᒪᒋᑦ ᐃᓅᓯᕐᒥ ᑲᑐᔾᔨᖃᑎᒌᑦ 

ᑐᑭᒧᐊᒃᑎᑦᑎᔨᖓ ᓯᓯᐅᓪ ᒍᐃᓐ. "ᑖᓐᓇ ᐸᕐᓇᐅᑎᓕᐊᕆᔭᕗᑦ ᐃᓕᓴᖅᓯᓯᒪᔪᖅ ᐱᔪᒪᔭᑦᑎᓐᓂᒃ ᑕᒪᑦᑕ, 

ᓴᐳᔾᔨᓂᕐᒥᒃ ᐃᓅᓯᕐᒥᒃ, ᓂᕆᐅᖕᓂᖃᕈᓐᓇᕐᓂᕐᒥᒃ ᐊᒻᒪ ᐊᒃᓱᕈᕐᓇᖅᑐᖅᓯᐅᖅᑐᓂᒃ ᐱᓱᖃᑎᖃᕐᓂᕐᒥᒃ 

ᑕᓯᐅᖃᑎᒌᖕᓂᕐᒥᒡᓗ. ᐸᕐᓇᐅᑎᐅᑉ ᐱᐅᔪᐊᓘᔾᔪᑎᒋᔮ ᐊᔾᔨᐅᙱᑦᑑᓪᓗᓂ ᒪᒃᑯᒃᑐᓄᑦ 

ᑐᕌᖓᑐᐃᓐᓇᙱᒻᒪᑦ − ᖃᓄᐃᓕᖓᓪᓗᐊᕐᓂᕆᔭᖓ ᐋᖅᑭᒃᓱᖅᑕᐅᖃᑕᐅᓚᐅᖅᑐᖅ ᒪᒃᑯᒃᑐᓂᒃ.” 

 

ᐅᑯᓇᓂ ᐃᓅᓯᕗᑦ ᐊᓐᓂᕐᓇᖅᑐᖅ ᖃᓄᐃᓕᐅᕐᓂᕐᒧᑦ ᐸᕐᓇᐅᑦ ᐊᑐᓕᕈᑕᐅᕗᖅ ᓄᓇᕘᓕᒫᒧᑦ 

ᐊᑐᖅᑕᐅᓇᔭᖅᑐᒥᒃ − ᓯᕗᓪᓕᐅᔾᔨᔾᔪᑕᐅᓪᓗᓂ ᓵᑕᐅᔪᓐᓇᕐᓂᕐᒥᒃ, ᑭᐅᔾᔪᑕᐅᔪᓐᓇᕐᓗᓂ 

ᓴᖅᑭᑉᐸᓪᓕᐊᔪᓄᑦ ᐱᔭᐅᔭᕆᐊᓕᖕᓄᑦ, ᐊᑕᐅᑦᑎᒃᑰᖃᑎᖃᕐᓗᓂᓗ ᐃᓄᐃᑦ ᐱᒻᒪᕆᐅᒋᔭᖏᓐᓂᒃ. 

ᑐᙵᕕᓪᓗᐊᑕᖓᓂ, ᐸᕐᓇᐅᑎ ᐃᑲᔪᖅᓱᐃᔪᖅ ᐱᔪᓐᓇᖅᑎᑦᑎᓪᓗᓂᓗ ᓄᓇᓕᖕᓂ ᓯᕗᓕᖅᓯᓗᑎᒃ 

ᐊᑐᒐᒃᓴᒥᒃ ᓴᖅᑭᑎᑦᑎᓂᕐᒥᒃ ᑲᔪᓰᓐᓇᕈᓐᓇᖅᑐᓂᒃ ᐃᓱᒪᓕᕆᓂᕐᒧᑦ ᐱᑕᖃᖅᑐᓂᑦ 

ᐃᖕᒥᓃᖅᑕᐃᓕᑎᑦᑎᓂᕐᒧᓪᓗ ᐊᑐᓕᖅᑎᑦᑎᔾᔪᑎᓂᒃ. 

ᑖᒃᑯᓇᓂ ᐱᓕᕆᐊᖑᕙᓪᓕᐊᔪᓂ ᐃᒪᐃᓕᖓᕗᑦ: 

 



ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, www.gov.nu.ca.  
News releases are available in Inuktitut, English, Inuinnaqtun and French on www.gov.nu.ca.  
Tuhaqtaghatittut Inuktitut, Qablunaatitut, Inuinnaqtun Uiviititullu talvani www.gov.nu.ca.  
Les communiqués de presse sont disponibles en inuktitut, en anglais, en inuinnaqtun et en français au www.gov.nu.ca. 

ᑐᓴᒐᒃᓴᓕᕆᔩᑦ 2025-NR 

• ᐃᓱᒪᔮᓗᐊᖅᑕᐃᓕᓂᕐᒧᑦ ᑐᑭᓯᐅᒪᓕᖅᐹᓪᓕᕈᑎᒃᓴᓂᒃ ᐃᑲᔫᑎᖃᓕᕐᓗᓕᑎᒃ 

ᐃᓕᓐᓂᐊᕐᕕᒐᓴᖕᓂ ᐊᑐᐃᓐᓇᐅᓂᐊᖅᑐᓂᒃ ᑲᑐᔾᔨᖃᑎᖃᕐᓗᑎᒃ 

ᐃᓕᓐᓂᐊᕐᓂᓕᕆᔨᒃᑯᓐᓂᑦ. 

• ᓄᓇᕗᒻᒥ ᓄᑕᖅᑲᑦ ᐱᑦᑎᐊᖅᑕᐅᖃᑦᑕᙱᑦᑐᑦ ᐊᒻᒪ ᐃᒃᓯᖕᓇᑰᓂᕐᒧᑦ ᑭᐅᓂᕐᒧᑦ 

ᐊᖏᕈᑎ ᐱᓕᕆᖃᑎᖃᖅᖢᑎᒃ ᐃᓄᓕᕆᔨᒃᑯᓐᓂᒃ. 

• ᒪᒃᑯᒃᑐᑦ ᑭᒡᒐᖅᑐᖅᑕᐅᓂᖏᑦ ᓴᙱᒃᑎᒋᐊᒃᑲᓐᓂᕐᓗᒋᑦ ᓯᕗᓕᖅᑎᐅᖃᑕᐅᖁᓪᓗᒋᑦ 

ᑭᓱᓕᕆᐊᖑᔪᒃᓴᓄᑦ ᑲᑐᔾᔨᖃᑎᖃᕐᓗᑎᒃ ᐃᓕᖅᑯᓯᓕᕆᔨᒃᑯᓐᓂᒃ. 

• ᐃᒡᓗᓕᐅᖃᑎᒌᖕᓂᖅ ᓄᓇᕗᒻᒥ 3000 ᐃᒡᓗᓕᕆᓂᕐᒧᑦ ᐱᓕᕆᐊᖑᕙᓪᓕᐊᔪᒪᔪᑦ 

ᐱᓕᕆᖃᑎᖃᖅᖢᑎᒃ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂ. 

• ᐱᕙᓪᓕᐊᑎᑦᑎᑲᓐᓂᕐᓂᕐᒥᑦ ᐃᓄᓐᓂᑦ ᐃᓅᓯᓕᕆᔨᓂᑦ ᐱᓕᕆᔨᒻᒪᕆᓐᓄᓪᓗ 

ᐃᑲᔪᖅᑎᓂᑦ ᐃᖅᑲᓇᐃᔮᖏᓐᓂᑦ. 

 

ᓄᓇᕗᒻᒥ ᐃᓅᓯᕐᒥᒃ ᑭᐱᓯᑎᑦᑎᑦᑕᐃᓕᒪᓂᕐᒧᑦ ᐱᓕᕆᐊᖑᕙᓪᓕᐊᔪᒪᔪᖅ (NSPS) 

ᑲᑐᔾᔨᖃᑎᒌᓚᐅᖅᑐᑦ ᑎᒍᒥᐊᖅᑎᐅᖃᑕᐅᔪᓪᓗ ᓱᓕ ᐊᑕᐅᓯᐅᖃᑎᒌᒃᐳᑦ ᐃᒻᒥᓃᖃᑦᑕᕐᓂᖅ 

ᓄᖅᑲᕆᐊᖃᕐᓂᖓᓂᒃ ᐊᑐᕐᓗᑎᒍᑦ ᓇᒡᓕᖕᓂᖃᕐᓂᖅ, ᓴᐱᓕᖅᑕᐃᓕᓂᖅ, ᐊᒻᒪ 

ᑐᑭᓯᐅᒪᖃᑎᒌᖕᓂᒃᑯᑦ. ᐅᑯᑎᒎᓇᖅ ᐃᓅᓯᕗᑦ ᐊᓐᓂᕐᓇᖅᑐᖅ ᖃᓄᐃᓕᐅᕐᓂᕐᒧᑦ ᐸᕐᓇᐅᑎ ᐊᒻᒪᓗ 

ᐃᑲᔪᖅᑐᐃᓂᖏᓐᓄᑦ ᐱᒋᐊᕈᑕᐅᔪᓂᒃ, ᐱᕈᖅᓴᐃᔪᑦ ᓴᙱᓂᕐᒥᒃ ᓄᓇᕗᒻᒥᐅᓂᒃ 

ᓴᙱᓂᖅᑖᖅᑎᑦᑎᓂᕐᒥᒃ ᓄᓇᓕᖕᓂᒃ, ᐅᐱᒋᓗᒋᑦ ᐃᓄᐃᑦ ᖃᐅᔨᒪᓂᖏᑦ, ᐊᒻᒪᓗ 

ᓯᕗᓂᒃᓴᓕᐅᕆᓂᖅ ᐃᓄᓕᒫᑦ ᐱᒻᒪᕆᐅᒋᔭᐅᔪᑦ, ᐃᑲᔪᖅᑐᖅᑕᐅᔪᑦ ᐊᒻᒪᓗ ᓂᕆᐅᖕᓂᖃᕐᓂᖅ. 

ᑲᑎᑎᑦᑎᓂᖅ ᖃᓄᐃᓕᐅᕐᓂᕐᒧᑦ ᐱᕙᒌᔭᐅᒻᒥᑦ ᐊᑎᓕᐅᖅᑎᓂᑦ ᐸᕐᓇᒃᑕᐅᓯᒪᔪᖅ ᔪᓚᐃ 

ᐱᒋᐊᓵᖅᑎᓪᓗᒍ ᕿᒥᕐᕈᓂᐊᕐᓗᑎᒃ ᐱᕙᓪᓕᐊᓂᐅᔪᓂᑦ ᖃᐅᔨᓗᒋᓪᓗ ᐱᕕᒃᓴᑦ ᓱᒃᑲᓂᖅᓴᒃᑯᑦ 

ᐱᕙᓪᓕᐊᓂᕐᒥ ᐊᒥᖅᑳᕈᑕᐅᔪᓄᑦ ᓯᕗᓪᓕᐅᔾᔭᐅᔭᕆᐊᓕᖕᓄᑦ. 

 

### 

 

ᐱᕙᓪᓕᐊᔪᓂᑦ ᖃᐅᔨᒋᐊᕐᕕᒃᓴᑦ: 

 

ᓵᒪᐃᓐ ᑎᐅᒍᐊᓯᐊᔅ 

ᑐᓴᒐᒃᓴᓕᕆᔨᓄᑦ ᐊᐅᓚᑦᑎᔨ   

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ   

867-975-5712   

cdeogracias@gov.nu.ca 

ᐃᕙᓗᐊᕐᔪᒃ ᒥᐅᕆᑦ 

ᑐᑭᒧᐊᒃᑎᑦᑎᔨ ᑐᓴᒐᒃᓴᓕᕆᔨᓄᑦ 

ᓄᓇᕗᑦ ᑐᙵᕕᒃᑯᑦ ᑎᒥᖓᑦ 

media@tunngavik.com  

